
ATT DWAR L-EDUKAZZJONI 

(KAP. 327) 

 

Ir-Regolamenti tal-Bibljoteka, 2011 

 

 

 BIS-SAĦĦA tas-setgħat mogħtija lilu bl-artikoli 74 (5) u 75 (6) tal-

Att dwar l-Edukazzjoni (Kap. 327), il-Kanċillier tal-Università ta’ Malta 

ppromulga dawn ir-regolamenti magħmula mis-Senat tal-Università ta’ 

Malta bis-saħħa tas-setgħat mogħtija lilu bl-artikoli 75 u 79 ta’ dak l-Att: 

 

It-Titolu u l-Interpretazzjoni 

 

1. (1) Dawn ir-regolamenti jistgħu jissejħu bħala r-Regolamenti tal-Bibljoteka, 

2011. 

 

 (2) F’dawn ir-regolamenti, kemm-il darba r-rabta tal-kliem ma teħtieġx 

xort’oħra – 

 

“il-Bibljoteka” tfisser kull bini tal-Università taħt il-kontroll immedjat tad-

Direttur tas-Servizzi Bibljotekarji; 

 

“id-Direttur” tfisser id-Direttur tas-Servizzi Bibljotekarji u tinkludi kull uffiċjal 

li jkun inkarigat mill-Bibljoteka fin-nuqqas tad-Direttur; 

  

“il-Materjal” tfisser kull sors ta’ informazzjoni, stampat jew elettroniku; u 

 

“il-Membru tal-Bibljoteka” tfisser kull persuna li tuża l-Bibljoteka bis-saħħa tal-

eliġibilità tagħha skont ir-regolament 3. 

 

L-Applikabilità 

 

2.  Dawn ir-regolamenti għandhom japplikaw Ottubru, 2010 ’il quddiem. 

 

Il-Membri tal-Bibljoteka 

 

3.  Il-Bibljoteka tkun miftuħa għal l-għanijiet ta’ studju u riċerka għal: 

 

A.L. 141 tal-2011

(a)  membri tal-Università ta’ Malta li huma ntitolati għal self ta’ materjal, kif 

ġej: 

 

(i)    il-membri tal-Kunsill u tas-Senat; 

(ii)  il-membri kollha tal-korp akkademiku; 

(iii)  l-akkademiċi fuq servizz temporanju mal-Università; 

(iv)  il-ħaddiema mhux akkademiċi tal-Università; 

(v)   l-istudenti rreġistrati mal-Università; 

 

(b)  riċerkaturi bona fide li jistgħu jiġu mogħtija permess temporanju għal self 

ta’ materjal mid-Direttur; u 

 

(ċ) viżitaturi għal-ġurnata, li jistgħu jiġu mogħtija permess mid-Direttur biex 

jużaw is-servizzi tal-Bibljoteka, imma li ma jistgħux jisselfu materjal. 

 

Il-Permessi 

 

4. F’każ li jingħata permess għar-raġuni imsemmija fil-paragrafu (b) tar-

regolament 3: 

 

(a) id-Direttur għandu jitlob ħlas annwali ta’ €50, imma jista’ jirrinunzja għal 

dan il-ħlas fil-każ ta’ donaturi jew persuni li ma jużawx il-Bibljoteka regolarment; u 

 

(b) l-applikazzjonijiet għal permessi bħal dawn għandhom isiru fuq formola 

apposta. 

 

Is-Self ta’ Materjal 

 

5. (1) Il-membri awtorizzati tal-Bibljoteka jistgħu jżommu għandhom f’daqqa 

mhux iżjed mill-ammont ta’ materjal kif speċifikat hawn taħt: 
 

(a) membru tal-korp akkademiku tal-Università: tletin (30); 

(b) student li qed jagħmel riċerka għal grad akkademiku ogħla: għaxra (10); 

(ċ) ħaddiema mhux akkademiċi tal-Università: sitta (6); u 

(d) membri oħrajn tal-Bibljoteka: sitta (6). 

 

Id-Direttur għandu d-dritt li jvarja dawn l-ammonti skont id-diskrezzjoni tiegħu. 

 

(2) Mingħajr preġudizzju għal dak il-materjal li jiġi misluf biss għal perijodu 

qasir, jew għal xi perijodu ieħor ta’ inqas minn tliet ġimgħat, il-perijodi ta’ self għal kull 

materjal huma kif ġej: 

(a) għal kategoriji (a), (b) u (ċ) tal-paragrafu (1) ta’ dan ir-regolament: tliet (3) 

xhur; u 

 

(b) għal kategorija (d) tal-paragrafu (1) ta’ dan ir-regolament: tliet (3) ġimgħat. 

          

(3) Mingħajr preġudizzju għall-provvedimenti tal-paragrafu (8) ta’ dan ir-

regolament, is-self ta’ materjal jista’ jiġi mġedded għal perijodu jew perijodi oħra 

sussegwenti. 

 

(4) Id-Direttur għandu d-dritt, fid-diskrezzjoni tiegħu, li jillimita l-perijodi ta’ 

self għal żmien qasir.  Il-perijodu ta’ self għal żmien qasir ikun speċifikat mid-Direttur. 

 

(5) Il-materjal kollu li jinħareġ b’self għandu l-ewwel ikun ippreżentat fis-

circulation desk, flimkien mal-biljett tal-membru ta’ sħubija fil-Bibljoteka. 

 

(6) Il-membri tal-Bibljoteka ma jistgħux joħorġu l-ebda materjal mill-

Bibljoteka jekk mhux skont il-proċedura stabbilita ta’ self. F’każ ta’ materjal li għadu 

ma ddaħħalx fis-sistema kompjuterizzata tal-Bibljoteka, dan għandu jkompli jiġi misluf 

u mġedded skont il-proċeduri manwali tas-circulation desk. 

 

(7) L-irċevuta bid-data tar-ritorn jew id-data stampata fuq il-ktieb għandhom 

jindikaw meta l-materjal misluf irid ikun irritornat, sakemm din id-data ma tiġix 

sussegwentement mibdula permezz ta’ avviż biex il-materjal jiġi rritornat qabel.  Huwa 

fid-dmir ta’ kull membru tal-Bibljoteka li jizgura li l-materjal misluf ikun irritornat lill-

Librerija fil-ħin. 

 

(8) Kull materjal misluf jista` jintalab lura jekk dan ikun meħtieġ minn 

membru ieħor tal-Bibljoteka, jew jekk ikun meħtieġ għall-iskopijiet ta’ tagħlim, jew 

jekk ikun mitlub mid-Direttur.  Dan il-materjal għandu jiġi rritornat fi żmien ġimgħa  

minn meta jkun inħareġ l-avviż li  hu meħtieġ minn membru ieħor tal-Bibljoteka, 

sakemm id-data oriġinali għar-ritorn tal-materjal ma taħbatx qabel. 

  

(9) Kull materjal misluf għandu jiġi rritornat f’dik is-sezzjoni tal-Bibljoteka li 

minnha jkun ġie misluf, skont id-data preskritta. 

 

(10) Meta jirritornaw il-materjal, il-membri tal-Bibljoteka għandhom 

jistennew fis-circulation desk biex jingħataw lura il-loan slip manwali oriġinali tas-self, 

jew ir-riċevuta ta’ ritorn kompjuterizzata, għal dak il-materjal li jkun qed jiġi ritornat. 

 

(11) Il-loan slip jew ir-riċevuta ta’ ritorn kompjuterizzata għandhom jitqiesu 

bħala prova tar-ritorn tal-materjal.  Il-pussess jew in-nuqqas ta’ pussess tagħhom 

għandu jittieħed bħala l-element deċisiv li jsolvi kull dubju fi kwestjonijiet dwar jekk il-

materjal ġiex ritornat jew le. 

(12) Il-membri tal-Bibljoteka għandhom jitqiesu li għadhom fil-pussess tal-

materjal misluf sakemm il-loan slip jew l-informazzjoni kompjuterizzata dwar is-self 

jitneħħew mill-files tal-Bibljoteka. 

 

(13) L-ebda materjal tal-Bibljoteka m’għandu jkun trasferit lil membru ieħor 

tal-Bibljoteka jekk mhux wara li l-materjal ikun ġie ritornat u misluf mill-ġdid bil-

manjiera preskritta f’dawn ir-regolamenti. 

 

(14) Jekk ktieb misluf jinżamm iżjed mill-perjodu ta’ self mingħajr ma jkun 

ġie mġedded, jew jinżamm iktar mid-data rikjesta fl-avviż biex materjal jiġi ritornat 

qabel iż-żmien, għandha tkun applikata sistema ta’ multi kif stipulat fi Skeda I.  Jekk il-

multi ma jitħallsux il-kont għas-self tal-membri tal-Bibljoteka jiġi mwaqqaf. 

 

(15) Mingħajr preġudizzju għall-provvedimenti tal-paragrafu (16) ta’ dan ir-

regolament, kull materjal aċċessibbli għall-membri fuq l-ixkafef tal-Bibljoteka jista’ jiġi 
misluf fuq talba lis-circulation desk, sakemm li dan il-materjal ikun ġie katalogat, 

klassifikat, u proċessat kif meħtieġ qabel ma jkun maħruġ b’self. 

 

(16) Minkejja l-kategorija tal-materjal, id-Direttur għandu d-dritt, fid-

diskrezzjoni tiegħu, li jiddetermina li xi materjal għandu jinżamm biss fil-Bibljoteka 

għall-iskopijiet ta’ konsultazzjoni.  F’dan il-każ il-materjal ma jkunx jista’ jiġi misluf. 

 

(17) Studenti registrati fl-Università għandhom jirritornaw lura lill-Bibljoteka 

l-materjal kollu misluf lilhom ma tmiem il-kors tal-istudji tagħhom.  L-Università 

żżomm id-dritt li twaqqaf milli jigradwaw dawk l-istudenti li ma jħarsux dan ir-

regolament. 

         

Il-Kustodja tal-Materjal 

 

6. (1) Il-membri tal-Bibljoteka li jisselfu jew jikkonsultaw xi materjal ikunu 

responsabbli għall-ħarsien tiegħu.  Kull forma ta’ mutilazzjoni ta’ materjal hija offiża 

gravi. 

 

(2) Huwa assolutament ipprojbit li wieħed jagħmel jew iħassar xi marka fuq xi 

materjal stampat, jagħmel tracings, jew jilwi l-paġni. 

 

(3) Il-membri tal-Bibljoteka ma jistgħux jużaw inka waqt li jkunu qed jagħmlu 

użu minn materjal f’dawk iż-żoni tal-Bibljoteka indikati mid-Direttur. 

 

(4) Kull riproduzzjoni ta’ materjal tal-Bibljoteka, li ssir bi kwalunkwe mod, 

hija suġġetta għall-provvedimenti tal-liġi tad-dritt tal-awtur u għal permess tad-Direttur. 

(5) Il-membri tal-Bibljoteka huma meħtieġa jagħmlu tajjeb għas-sodisfazzjon 

tad-Direttur għal kull telf jew ħsara li huma jikkaġunaw fuq kull propjetà tal-Bibljoteka, 

inkluż materjal li jkun ġie misluf lilhom. 

 

(6) Il-membri tal-Bibljoteka jinżammu responsabbli għal kull ħsara kawżata 

minnhom minħabba użu ħażin tas-servizzi elettroniċi, sistemi u apparat tal-Bibljoteka. 

 

L-Imġieba tal-Membri u s-Sigurtà  

 

7. (1) Ħlief għall dawk iż-żoni fejn l-istudju fi gruppi huwa permess, għandu 

jinżamm is-skiet f’kull ħin fil-Bibljoteka.  Telefones ċellulari għandhom jinżammu fuq 

silent mode. 

 

(2) It-tipjip, l-ikel, u x-xorb huma assolutament ipprojbiti fil-Bibljoteka. 

 

(3) L-istaff tal-Bibljoteka ma jistax jaċċetta oġġetti biex iħarishom. Il-

Bibljoteka mhix responsabbli għal kwalunkwe telf jew ħsara fuq propjetà privata tal- 

membri tal-Bibljoteka. 

 

(4) Basktijiet, bagalji, u pakketti ma jistgħux jiddaħħlu fil-Bibljoteka.  Kull ma 

jinħareġ mill-Bibljoteka huwa suġġett għal spezzjoni fil-postijiet tal-ħruġ. 
 

(5) Id-Direttur huwa responsabbli għall-amministrazzjoni u d-dixxiplina 

interna fil-Bibljoteka, u għandu l-awtorità li jeskludi mill-Bibljoteka u minn kull 

drittijiet u privileġġi ta’ sħubija, kull membru li jikser dawn ir-regolamenti jew li jaġixxi 

b’mod inaċċettabbli. 

 

(6) Kwalunkwe esklużjoni bħal din għandha tiġi rrapportata fl-ewwel seduta li 

jkun imiss tal-Kumitat tal-Bibljoteka. 

 

Il-Ħinijiet tal-Ftuħ 

 

8.  Il-Bibljoteka għandha tkun miftuħa f’dawk il-ġranet u l-ħinijiet kif preskritt 

minn żmien għal ieħor mill-Kumitat tal-Bibljoteka. 

 

Id-Depożitu tad-Dissertazzjonijiet u tat-Teżijiet 

 

9. Il-Fakultajiet, l-Istituti u ċ-Ċentri għandhom jiddepożitaw fil-Bibljoteka kopja 

tad-dissertazzjonijiet u tat-teżijiet li jkunu saru mill-istudenti tagħhom, kif preskritt 

mill-Istatuti, r-Regolamenti u l-Ordinamenti tal-Università.  Fl-użu ta’ dawn id-

dissertazzjonijiet u t-teżijiet għandhom jitħarsu l-provvedimenti tal-liġi dwar id-dritt tal-

awtur. 

Il-Komunikazzjonijiet 

 

10. Kull komunikazzjoni dwar l-użu tal-Bibljoteka għandha tkun indirizzata lid-

Direttur. 

 

It-Tħassir 

 

11. Ir-regolamenti R06 – Regolamenti tal-Bibljoteka, 2001, ippubblikati bħala 

Avviż Legali nru. 199 tal-2001 huma b’hekk revokati. 

Skeda I 

 

Ħlasijiet (multi) għal ritorn tard ta’ materjal: 

 

Self normali Tlett (3) ġimgħat (Undergraduate, 

Junior College) 

€0.20c kull ġurnata 

 Tlett (3) xhur (Postgraduate, 

ħaddiema mhux akkademiċi, u 

korp akkademiku) 

€0.20c kull ġurnata 

Avviż ta’ ritorn qabel iż-
żmien 

 €0.50c kull ġurnata 

Self ristrett Sagħtejn (2), matul il-lejl, jew 

tmiem il-ġimgħa 

€0.15c kull siegħa 

Skeda I 

 

Ħlasijiet (multi) għal ritorn tard ta’ materjal: 

 

Self normali Tlett (3) ġimgħat (Undergraduate, 

Junior College) 

€0.20c kull ġurnata 

 Tlett (3) xhur (Postgraduate, 

ħaddiema mhux akkademiċi, u 

korp akkademiku) 

€0.20c kull ġurnata 

Avviż ta’ ritorn qabel iż-
żmien 

 €0.50c kull ġurnata 

Self ristrett Sagħtejn (2), matul il-lejl, jew 

tmiem il-ġimgħa 

€0.15c kull siegħa 

 

 

 




